
Lehen lan hitzarmena
izatea lortu dute
Asuncioneko langileek 
Sei urte eta gero lan hitzarmena izango dute, lehenengoz; ostiralean 
hasiko dira hitzarmena puntuz puntu negoziatzen eta ondorioz, duela
bost hilabete hasitako mobilizazioak bertan behera utzi dituzte.

Rebeka Calvo Tolosa

Osakidetzako langileekin konpa-
ratuz, Asuncion klinikako langi-
leek lan baldintza kaskarragoak
dituztela salatu dute azken hila-
beteetan. Lan baldintza duinak
eskatu dituzte orain arte, eta atzo
iragarri zutenez bide horretan le-
hen pausoak ematen hasiak dira,
Asuncioneko langileek lehen lan
hitzarmena izatea lortu baitute.
Hori ez da kasualitatea dena
den, urte «zailak» pasa dituzte
eta azken bost hilabeteetan mo-
bilizazio ugari egin dituzte, ho-
rien artean, greba. «Hitzarmen
honek gure lan baldintzak jaso-
tzen dituen oinarri sendo bat
bermatzen digu», esan zuen kli-
nikaren atarian Arantxa Erron-
dosoro langileak.
Besteak beste, lortu duten lan

hitzarmenak lau urteko inda-
rraldia izango du, 2018-2021, eta
soldatetan ere izango du eragi-
na, horrela orain arte galdu du-
ten eros ahalmena berreskura-
tzen hasteko aukera izango dute.
2017 urterako %1,5eko soldata
igoera izango dute, eta 2018tik
2021 urteen artean Osakidetzako
langileei aplikatuko zaien igoera
berbera izango dute, gutxieneko
bermea KPIa izango delarik. Era
berean, lan jardunean 40 orduko
murrizketa izango dute, 10 ordu
urte bakoitzeko, alegia. Ultrakti-
bitate eta inaplikazio klausulak
ere izango dituzte, eta ordu osa-
garri bakoitzarengatik bi egune-
ko atsedenaldiarekin konpen-

tsatuko zaie. Era berean, kontzi-
liazioa hobetzeko pausoak eman
direla eta langileek euskara ikas-
teko %100eko diru laguntzak
izango dituztela ere esan zuten.
«Akordio honi esker eroste ahal-
mena galtzeari utziko diogu, as-
teko 35 orduetatik gertuago aur-
kitzen gara, gure lan baldintzak
lan erreformaren aurrean babes-
tuta daude, gainera hainbat ho-
bekuntza sozial ere lortu ditu-
gu», gaineratu zuen Errondoso-
rok.
Lehen pausoak ematen hasi

dira beraz, baina aurrerantzean
ere lanean jarraituko dutela esan
zuen: «Badakigu hau ez dela he-
men amaitzen, enpresari eta
Eusko Jaurlaritzari dugun gaita-
suna erakutsi diegu, beraz, sina-
tzera goazen hitzarmen hau bere
osotasunean betetzeko lanean
jarraituko dugu, baita osasun
zerbitzua kaltetzen duen irregu-
lartasunen aurka ere».
Prentsaurrekoa eskerrak ema-

teko ere baliatu nahi izan zuten.

Batetik, Tolosaldeko biztanleen
eta bertako eragile sozialen el-
kartasuna nabarmendu zuten.
Elkartasuna agertu dutenekin
batera, egoeraren aurrean inte-
resik izan ez dutenak ere izan di-
tuzte gogoan. «Tolosaldeko
hainbat udaletxetan agintean
dauden alderdi politiko batzuek,
horien artean EAJ eta PSOEk,
bizkarra eman digute». Era bere-
an, Jon Darpon Eusko Jaurlari-
tzako Osasun sailburuaren jarre-
ra lotsagarritzat jo dute. «Behin
eta berriz eskatu diogu egoera
honen aurrean esku hartzeko eta
ez du eskatutakoa egin, Tolosal-
deko 65.000 biztanleak eta
Asuncioneko langileak axola ez
zaizkiola argi utzi du». 
Negoziazioa hastear dauden

arren, enpresaren orain arteko
jarrera ere gogoratu dute eta
esan dute langileak akordio ba-
tera iristeko borondatea izan du-
ten bezala, enpresak ez duela
izan: «Bere helburua langileak
desgastatzea izan da, negoziazio
mahaia blokeatuz, errealitatea
gezurrez estaliz, zerbitzu mini-
moak ez errespetatuz, aldebaka-
rreko erabakiak hartuz, komitea
desprestigiatuz, negoziazio
arauak ez betez, langileak pre-
sionatuz...».

Langileak Asuncion klinikako atarian, hitzarmenaren berri ematen. R. CALVO

Emakumeen Etxea
definitzeko parte
hartze prozesua
abian jarriko da
Prozesuaren lehen 
partean bi bilera ireki
izango dira, eta
lehenengoa bihar bertan
egingo da, udaletxean 

Imanol Garcia Landa Tolosa

Emakumeen Etxearen partaide-
tza prozesua bihar martxan jarri-
ko da eta hori aurkeztea «pozga-
rria» dela esan du Olatz Peon To-
losako alkateak. «Ez zen atzo
hasi zen proiektu bat. Aurten
partaidetza prozesu hori mar-
txan jarriko dugu, errealitatea
izan dadin eta gauzatzeko».
Maria Luisa Agirre Doktorea-

ren kalean aurkeztu dute parte
hartze prozesua Peonek eta ema-
kume taldeen ordezkaritzak.
Prozesuak hiru talde eta bi epeal-
di barneratuko ditu: 2016an sor-
tutako lan-talde tekniko-politi-
koa, talde eragilea –mugimendu
feministaren ordezkariek, ema-
kumeen taldekoek, norbanako-
ek eta berdintasun teknikariak
osatutakoa– eta Emakumeen
Gune Irekia –interesa duten
emakume orok osatua–. Peonek
animatu ditu Tolosako eta Tolo-
saldeko emakume guztiek parte
hartzera gune ireki horretan. 
Hiru talde horiek, bi epealdi-

tan banatutako prozesuaren kide
izango dira. Maiatza eta ekaina

bitarte, gutxi gorabehera, bost
saio egingo dira: etxearen prin-
tzipioak, filosofia, erabilera, hel-
buruak, lan-ildoak... definitzeko.
Iraila eta azaroa artean, berriz, hi-
ruzpalau saio egingo dira: antola-
mendua, zerbitzuak, baliabide-
ak, kudeaketa, izena bera  eta
abar zehazteko. Bi blokeetako le-
henak bi Emakumeen Gune Ireki
izango ditu: lehenengoa, bihar,
19:00etan, udaletxeko areto na-
gusian. Bigarrena, ekainaren
13an, ordu eta leku berean.
Emakumeen Etxearen bidez,

Peonek nabarmendu du helburu
dutela emakumeen arteko «to-
paketarako, eztabaidarako eta
hausnarketarako» gunea sortzea
Tolosan: «Gune horren bitartez,
emakumeen eta gizonen arteko
berdintasuna, benetakoa eta era-
ginkorra, bizitzako edozer arlo-
tan lortzeko politika, programa
eta proiektuetan eragin nahi da».
Parte hartze prozesuaren aur-

kezpenean hitza hartu du Tara-
na Karim Tolosaldeko Asanbla-
da Feministako kideak, eta
«emakume guztiontzat topaleku
izango den Emakumeen Etxea»
izatea lortu dutela ospatu du.
«Urtetan eskualdeko feministok
egindako aldarrikapenak argia
ikusiko du», gaineratu du, eta
argi utzi nahi izan du «azken urte
eta hilabeteetan hainbat femi-
nistek egin dugun lanaren emai-
tza dela hori». Bestalde, «ilusio
handiz» ekingo diotela azaldu
du Karimek abian jarriko den
prozesuari. «Hain zuzen, ema-
kumeoi dagokigu nolako etxea
nahi dugun erabakitzea», zehaz-
tu du, eta dei egin die eskualdeko
emakumeei prozesuan parte
hartzera. 

Lana

Lan eskaintza.Goierriko jatetxe ba-
terako zerbitzari bat behar dugu,
iluntzeetan lan egiteko. Kotxea iza-
tea beharrezkoa. Etorkizunean lan
taldean sartzeko aukera. Harrema-
netarako telefonoa: 943 80 62 06.

IRAGARKI LABURRAK
Lan eskaintza.Pertsona 
euskaldun bat behar dut egun 
erdiko lanerako. Komertzio 
baterako eta lanean berehala has-
teko. Curriculuma helbide 
honetara bidali: 
luberri1@hotmail.com

Olatz Peon eta emakume taldeen hainbat ordezkari, aurkezpenean. I.G.L.



‘Sormenaren Kabia’ osatu aurretik
irudigileak bilduko dituzte Alkizan
Fagus Alkizaren bosgarren urteurrena dela eta, kulturaren arloari heldu, eta udazkenean
martxan jarriko duten ekimenaren aurrekari gisa, topaketa egingo dute larunbatean

Jon Miranda Alkiza

Irudigileentzat erakusleiho ezin
hobea izango da Alkiza larunba-
tean. 11:00etatik 14:00etara eta
16:30etik 18:30era Ur mara mu-
seoan, herriko plazan eta Fagus
Alkiza Interpretazio Zentroan
ariko dira margolariak, grafitigi-
leak, diseinatzaileak, ilustratzai-
leak, tatuatzaileak, tapiz egileak
eta irudiak musikatzen dituzten
artistak. Natura, gizakia eta kul-
tura gai hartuta artelanak egingo
dituzte eta herritarrek euren sor-
men prozesua nolakoa den ikus-
teko aukera izango dute bertatik
bertara.
Fagus Alkiza Interpretazio

Zentroaren bosgarren urteurre-
neko egitaraua prestatzerakoan,
naturaren eta gizakiaren arteko
harremanetik sortzen den kultu-
ran arreta jarri nahi dutela aipa-
tu du Edurne Ayusok, herriko
kultur dinamizatzaileak: «Alki-
zan, natura eta artea eskutik lo-
tuta datoz, naturak berak eskain-
tzen dizkigu, hain zuzen ere, ar-
telanik ederrenak».
Larunbatean egingo duten Iru-
digileen Topaketa proiektu za-
balago baten abiapuntua izango
da, Gipuzkoako kultura mapa-
ren barruan egitasmo artistiko
baten proposamena egin nahi
baitute Alkizatik.
«Gipuzkoa mailan dagoen hu-

tsune bati erantzun nahi diogu.
Artistentzako hausnarketarako,
sormenerako eta lanerako gune
bat sortu nahi dugu, landa ingu-
runea eta artea eskutik doazela

erakusteko», dio Ayusok. Sorme-
naren Kabia deitu diote proiek-
tuari eta kultura eta ezagutzak
elkarbanatzeko, ikerketarako eta
difusiorako gunea izango da, ar-
tearen sorkuntza gizarteratzeko
eta sozializatzeko tresna, alegia.

ARTISTEN EGONALDIA
Egitasmoaren ardatz nagusia ar-
tistentzat udazkenean antolatu-
ko den egonaldia izango da. Eus-
kal Herrian ere badira gisa bere-
ko beste hainbat espazio: Araban
Azala Kreazio Espazioa eta Ga-
raioko Natur Artea; Bizkaian Le-
keitioko Arragua eta Karrantza-
ko Murtur Beltz; eta Nafarroan,
Huarteko Arte Garaikideko Zen-
troa adibidez. Ayusok esan du:
«Gipuzkoan horrelako bat falta
da, ordea, eta Alkiza bere koka-
pen geografikoagatik gune estra-
tegiko batean dagoela uste dugu.
Hernio mendiaren magalean,
ingurune zoragarri batean, Gi-
puzkoaren bihotzean, mundutik
gertu, baina zaratatik urrun». 
Hernio-Gazume udazken ko-

lorez janzten den sasoian egingo
dute bi artistek hamabost egune-
ko egonaldia eta eskualdeko ar-
tista bat ere gonbidatuko dute
parte hartzera. Alkizako Lete ne-
kazal etxeko apartamendu bate-
an hartuko dute ostatu. Hiru
gune ezberdin eskainiko zaizkie
lanerako: Lete nekazal etxean
bertan, Inazio Urruzola txakolin-
degiko lurretan eta Ur mara mu-
seoan. «Aurrez aurkeztutako
proiektua gauzatu beharko dute
bi astetan eta konpromiso bat es-

katuko diegu, zenbait orduz
behintzat, herritarren aurrean
aritzea, alkizarrek ere bertatik
bertara ikus dezaten sormen
lana», aipatu du Ayusok.

Sormenaren Kabia ekimena-
ren barruan, egonaldiez gain,
egongo dira bestelako proiektu
batzuk ere. Koldobika Jauregi
eskulturagile alkizarrak gidatuta
estrategia artistikoak lantzeko
astebeteko topaketak egingo
dira. Bestalde, ekainaren 15ean
Gema Arrugaeta argazkilari pro-
fesionalak bere lanak jarriko ditu
Fagus Alkiza Interpretazio Zen-
troan. Hilabetez izango ditu era-

kusketa honetarako propio au-
keratutako lanak ikusgai. 
Kultura eta artearen ardatzari

helduta, beraz, ekimen ugari
izango dira, baina Fagus Alkiza
proiektuaren barruko beste bi
esparruak ere, natura eta giza-
kia, ez dituzte ahaztuko. Natur-
tzaindiarekin elkarlanean jardu-
naldi zientifikoak burutuko di-
tuzte irailaren 21ean eta 22an
Donostiako Aquariumean eta
Alkizan. Gainera, herriko pai-
saian gizakiak izan duen esku
hartzea erakusteko prestatutako
ibilaldi gidatuei ekingo diete be-
rriro ere. Ekainaren 16an egingo

Edurne Ayuso kultur dinamizatzaile lanetan ari da Fagus Alkizan. J.M.

dute hurrengo ibilbidea, Baserri
paisaien ibilbidea deitzen diote-
na.

IRUDIGILEAK EGUN OSOZ
Larunbatean, Ur mara museoan,
11:00etan egin dute hitzordua
Naiara Delgado eta Ainara Az-
piazu artistek eta Arri Zugarra-
murdi argazkilariak. Bertan da-
goen basoan zehar ibilbide artis-
tiko bat egingo dute eta
norberaren barruari begiratuta
egingo dute lan. Herritarrak ere
gonbidatuta daude ibilbidean
parte hartzera eta norbere koa-
derno eta margoak hartuta azal-
du daitezke bertara. Horretarako
izena eman daiteke helbide ho-
netan: kultura@alkiza.eus. 
Beste guneetako bat plazan

atonduko dute eta Ibon Odriozo-
la grafitigileak udaletxeko hor-
man, natura, gizakia eta kultura
gaiak hartuta margo bat landuko
du. Berarekin batera, plazan
egongo da, baita ere, Ander Ortiz
de Murua tatuatzaile eta marraz-
kilaria eta jarduna borobiltzeko
Iban Gurrutxagak musikatuko
du eguna. Interpretazio zentro-
an, berriz, Idoia Neves artistak
arrainak inprimatzeko gyotaku
teknika japoniarra erakutsiko
du. Sor ezazu zure mikrobaratza
birziklapen tailerra ere izango da
umeentzat eta Herriko Ostatuan
prestatutako pintxoak dastatuko
ahal izango dira. «Topaketa hau
bide luzea egiteko asmoz jaio
da», esan du Ayusok, «datozen
urteetan, ondo bidean, artearen
esparru guztietako sortzaileen-



Zubimusu ikastolari,
Kilometroak 2020 jaia
Eredua aldatuko du Kilometroak festak. 2020tik aurrera urte osoko ekimena
izango da, baina urriko lehen igandekoa Zubimusuk antolatuko du

Jon Miranda Amasa-Villabona

Larunbateko Milimetroak festan
iragarri zuten albistea: 2020an
Kilometroak jaia Zubimusuk an-
tolatuko du.
Ostiralean, Kilometroak jaia-

ren eredu berria aurkeztu zuten
Zumarragan. Ikastolen Elkarteak
bertan iragarri zuenez, orain arte
ezagutu dugun Kilometroak jaia
aldatu egingo da 2020. urtetik au-
rrera. Gipuzkoako ikastolen as-
moa da Kilometroak urte osoko
ekimen bat izatea, eta ikastola
batek baino gehiagok parte har-
tzeko aukera izatea urtero.
Orain arte bezala, Kilometroak

jai bat ospatuko dela eta hori anto-
latzeko ardura ikastola batek har-
tuko duela aurreikusten dute
Ikastolen Elkartetik –larunbatean
iragarri dutenez Zubimusu ikasto-
lak antolatuko du 2020koa–. Bai-
na, horrez gain, urtean beste hain-
bat jaialdi txiki egitea da asmoa,

eta horiek egiteko ardura beste
ikastola batzuek hartuko dute.
Jaialdi guztiak sartuko dira Kilo-
metroak ekimenaren barruan.

ILUSIOA ETA GOGOA
Poz handiarekin hartu du albis-
tea Ana Santamaria Zubimusu
ikastolako zuzendari pedagogi-

koak: «Laugarren aldia zen aur-
kezten ginela eta bagenuen go-
goa Kilometroak festa Aiztondo
bailarara ekartzeko, sekula ez
baita hemen egin». «Bailara guz-
tira zabalduko dugu festa eta
2020ra bitarteko prozesua elka-
rrekin egiteko asmoa dugu»,
esan du Santamariak.

Milimetroak festan eman zuten albistea. ATARIA

GAZTEBURUA, FESTARIK FESTA
Gazte asko bildu ziren larunbat eguerdian Plaza Berrian jarri-
tako karpan bazkaltzeko. Bazkalostean Suetenetik bertso
taldekoak aritu ziren. Aldarrikapen festa berriz aurretik eta
ondoren ere izan zuten, ostegunean hasi baitziren. JON MIRANDA

GIZA KATEA HAUSPOTZEKO
Ekainaren 10ean Gure Esku Dago dinamikak deituta Giza Ka-
tea egingo da Euskal Herrian. Orain herriz herri deialdia aur-
keztuz eta jendea bildu asmoz argazki jendetsuak ateratzen
ari dira. Ibarra goran eta Ikaztegieta beheko irudian.  ATARIA

2.654 BUELTA,
HAURREN ALDE
Bueltaka ekimen solidarioa
egin zuten igande goizean
Berazubi estadioan, Sahara-
ren alde. Atletismo pistan
emandako buelta bakoitze-
ko euro bateko laguntza es-
katu zuten. Guztira 2.654
buelta eta hortaz beste ho-
rrenbeste euro lortu ziren.
Guztiak bideratuko dira sa-
harar haurrek udan Tolosal-
dera ekartzeko.  IRATI SAIZAR



MAIATZA KULTURALA AGURTUZ
Maiatza Kulturala azokarekin amaitu dute Iruran. Artisau
azoka egin zuten igande goizean Irurako plazan. Tartean,
dantzari txikien topaketa egin zuten emanaldi eta guzti. Ka-
lejira egin zuten txikienek, eta jarraian, emanaldia eskaini zu-
ten. Bien bitartean, plaza inguratzen zuten postuak denen es-
kura izan ziren.   I. SAIZAR

LARRAULDARRAK GARAILE
Ibon Jauregi eta Asier Diaz larrauldarrek 10 minutu eta 25 se-
gundo behar izan zituzten Asteasuko plazatik Larraulgo pla-
zara bitarteko bidea egiteko. Mattin Sarasola eta Tomas Irao-
la asteasuarrek, berriz, 21 segundo gehiago. Larraulgo Kirol
Astearen barruan egin zuten larunbatean bi herrien arteko
apustua. Asteasuko udaletxe paretik abiatu eta bikoteka egin
behar izan zuten Larraulgo plazara bitarteko bidea, bidezido-
rretik, eta kotxeko gurpil bati bultzaka. Bidearen hasieran,
asteasuarrek hartu zuten aurre, baina berehala larrauldarrek
abiada hartu eta erraz egin zuten gorako bidea, irabaziz. J. M.

UDABERRIARI
ONGI ETORRIA
28. Kulturaldiaren egitaraua-
ren barnean egin dute zazpi-
garrengoz udaberriko azoka,
herriko plaza betez, eta  maia-
tza bukaera bitarte ekitaldiak
izango dituzte. Argazki Rally-
ko sariak banatzeko aprobe-
txatu dute. Arkitektura izan
da aukeratutako gaia, Nora
Jimenezek irabazi du gazte-
en mailan eta Garazi Goena-
gak helduenean.   I.S.

OMENALDIA 
1. SEKTOREARI
San Isidro egunaren bueltan
omenaldia egin diete astero
Tolosako azokan postua jar-
tzen duten baserritarrei. Agu-
rra dantzatu eta pintxoak ba-
natu zizkieten, larunbatean.
«Landa eremuan, batez ere,
San Isidro eguna egun handia
zen eta tradizio hori berresku-
ratu nahi izan dugu», esan
zuen Olatz Peon, alkateak. J. M.

TXAPELA
JAURTITZERA
Xabi Martikorena tolosarrak
irabazi du Berazubi auzoko
kultur astearen barruan os-
patu den Munduko Txapel
Jaurtiketa Txapelketa, eta
munduko errekorra jarri du
28 metro eta 7 zentimetrotan.
Boinas Elosegik antolatu du
txapelketa eta Berazubiko
estadioan burutu dute, kul-
tur astea baliatuta. J. MIRANDA

FUTBOLA
AITZAKI
Guztira 240 haur lehiatu dira
Tolosako Larramendi auzo-
an antolatu duten Udaberri
Festan. 4x4 futbol txapelke-
ta jokatu zuten larunbatean,
eta benjaminetan 36 talde eta
alebinetan 24 talde aritu zi-
ren lehian. Arratsaldea, 80ko
eta 90eko hamarkadetako
musikarekin girotu zuten. 
I. GARCIA LANDA

KIROL
EMAITZAK
Areto futbola
BIGARREN B MAILA
30. jardunaldia
Lauburu Ibarra-Colo Colo 1-1

Sailkapena
1. Colo Colo 70p
2. San Juan 64p
3.  Lauburu Ibarra 61p
4. Zierbena 57p
5. Segorbe 56p
6. Tafatrans 54p
7. Guadalajara 47p
8. Cobo Cobo 47p
9. Santurtzi 43p
10. Sala Quinto 37p
11. Pinseque 36p
12. La Union 32p
13. Juventud 30p
14. Nuestra Señora 23p
15. Elorrioko 23p
16. Nalda 8p

HIRUGARREN MAILA
30. jardunaldia
Laskorain-Goierri 6-6

Sailkapena
1. Laskorain Ikastola 72p
2. Otxartabe 61p
3. Alipendi 60p
15. Aretxabaleta 14p

SENIOR NESKAK, AZKEN FASEA
Finala
Lauburu Ibarra-Idiazabal 4-2

Futbola
ERREGIONAL OHOREZKO MAILA
33. jardunaldia
Urola-Tolosa CF 0-3

Sailkapena
1. Ordizia 69p
2. Pasaia 69p
3. Tolosa CF 66p
4. Hernani 64p
5. Zarautz 58p
18. Touring 3p

Hurrengo jardunaldia
Tolosa CF (3.)-Beti Gazte (13.)

FEDERAZIO KOPA
3. jardunaldia
Bizkerre-Tolosa CF 1-2

Sailkapena
1. Tolosa CF 7p
2. Bizkerre 6p
3. Hernani 3p
4. Goierri 1p

Hurrengo jardunaldia
Tolosa CF-Athletic Club B

Txapela kentzeko moduko
finala jokatu du Erasunek

Promozio Mailako buruz buruko finala 17-22 galdu du 
Jon Erasun zizurkildarrak Joanes Bakaikoaren aurka

Asier Imaz Zizurkil

Jon Erasun Promozio Mailako
txapeldunorde geratu da buruz
burukoan. Final handia jokatu
zuen larunbatean zizurkilda-
rrak, Iruñeko Labrit pilotale-
kuan. Txapela ez zuen lortu, bai-

na lortzeko moduko lana egin
zuen. Atzelaria izanagatik, eta
Bakaikoa aurrelaria, aurrean
arriskua hartu zuen bakarra bera
izan zen. Honela bizitu zuen par-
tida Erasunek: «Oso gauza polita
eta gogorra izan da finala joka-
tzea. Hasieran oso ondo hasi

naiz, baina erdi partean sakeare-
kin min handia egin dit. Non ja-
rri ere ez nekiela ibili naiz. Hor
egin dit ihes partidak. Bukaeran
ondo ikusi naiz, eta saiatu naiz
baina abantaila handiegia zen;
ezin izan diot buelta eman».  
Partida amaieran ez zegoen

Jon Erasun eta Joanes Bakaikoa podiumean, larunbatean, Iruñeko Labrit pilotalekuan. A. IMAZ

Olaizola II vs. Altuna III (5)

«Larrunarri
pilotalekuko 
plaka jartzeko 
zain gaude» 
XALTON ZABALA
PILOTARIA

Jokin Altuna txikitatik ezagu-
tzen du Zazpi Iturri Pilota Elkar-
teko arduradunak, Xalton Zaba-
lak. «Gauzak ondo» igandean
Bilbon izango dela dio. Izan ere,
Zabalak ez du Altuna III.aren
partidarik galtzen. 
Urrutikoetxearen aurka lau
t’erdian jokatu aurretik, fina-
lera malkorik bota gabe iritsi
zinela esan zenuen, eta gogoa
zeneukala. Buruz burukoan
atera al da malkorik?
Bat edo beste bai. Ikaragarriak
izan direlako azken partidak. Bai
Urrutikoetxearen aurkakoa eta
baita Ezkurdiarekin jokatutakoa
ere. Finalerdietan nahiko jota
ikusi nuen. Nire ustez, batez ere
kantxan bero handia egiten zue-
lako. Beldur handia nuen txaka-
laldiren batek emango ote zion
edo. Larri ibili zen. Eta horrela-

koetan malkoren bat edo beste
ateratzen zaizu. 
Zuek sufritu zenuten, eta be-
rak ere hori erakutsi zuen: su-
fritzen badakiela.  
Hasieran, 13-6koarekin eta, gau-
zak errazegi zihoazen. Hor tan-
toa amaitzeko aukera izan zuen
eta txapara joan zitzaion. Hu-
rrengoan ere berdin, txapa. 
14-11koarekin xixko eginda zego-
ela ikusi zen, eta gero sufritzea
tokatu zitzaion. Eskerrak Sarale-
gik oso ondo aukeratu zituen
atsedenaldiak. Asmatu zuten.
Behin sakea hartu zuenean be-
rak ere bazekien hil ala bizi buka-
era arte segitu beharra zeukala,
eta ondo atera zen. 
Txiki-txikitatik ezagutzen
duzu Jokin Altuna. Inoiz pen-
tsatu al zenuen buruz buruko
finalera iritsiko zenik?

Bai, eta apustuak egin ere bai.
Hiru-lau urtean txapela baietz
atera. Oraindik ez du atera, baina
finalean dago. Datorren urtean
agian ez da egongo, beraz, aur-
ten irabazi beharra dago.  
Olaizola II.a.
Momentu honetan pilotako jain-
koa. Baina inork botatzekotan
zer ederragorik Jokinek botatzea
baino. 
Joxean Tolosak 1989an iraba-
zi zuen buruz buruko txapela.
Amezketako Larrunarri pilo-
talekuan plaka bat jarri zenio-
ten. Berritze lanak medio, pla-
ka kenduta dago oraintxe ber-
tan. 
Bai, oraindik jartzeko dago. Zain
gaude, ea Jokinek zer egiten
duen. Esan diet plaka luze xama-
rra jartzeko, ez delako txapela
bakarra izango. 

guztiz pozik bere buruarekin zi-
zurkildarra: «Gehiago jokatzea
banuela uste dut. Hasieran al-
tuera eman diot pilotari, baina
bukaeran ez. Ez nuen dena goza-
tzen eta ez nion minik egiten.
Presaka aurreregi joaten nintzen
askotan. Gaur horrela atera da.
Nik uste ez dudala gaizki jokatu.
Gutxienez lana egin dut eta ho-
rrekin geratu beharko da». 
Hasieran atzean saiatu zen

Erasun, eta partida parekatua
joan zen. Bakaikoa, ordea, bera
bezain pilotari gogorra da, eta
partida erdian ihes egitea lortu
zuen sakeaz baliatuz. 9-18koare-
kin dena erabakita zegoela ziru-
dien. Orduan jokoa aldatzea era-
baki zuen zizurkildarrak, eta au-
rrera begira hasi zen lanean,
aurrelarien pare. Bikain moldatu
zen, eta 5-0eko partzialarekin ar-
tekariak berriro lanean jarri zi-
tuen. Erasunek amaieran esan
bezala, ordea, tartea handiegia
zen: «Orain pentsatuta, hasiera-
tik gehiago arriskatu behar
nuen. Bera gehiago izan da eta ez
dago besterik». 
Labriteko harmailetan giro pa-

regabea egon zen. Urdinez etxa-
rriarraren zaletuak eta gorriz zi-
zurkildarrarenak. «Gauza oso
polita izan da. Izugarrizko giroa
jarri dute bi zalegoek. Etorri di-
ren guztiei eskerrak besterik ezin
dizkiet eman». 



Ezusteko eta ohiko
txapeldunak 
Lauburu Ibarrak liga ondorengo Azken Fasea irabazi du;
Tolosa CF-k Euskadiko Kopan aurrera jarraitzen du 

Erredakzioa

Asteburu borobila izan da Tolosa
CF eta Ibarra Laubururentzat.
Ibartarrak liga erregularra lehen
postuan amaitu ondoren, Azken
Fasea jokatzen aritu dira azken
asteotan. Partida bakarreko kan-
poraketak izan dira, finala beza-
la. Azken partida larunbatean jo-
katu zuten ibartarrek Belabie-
tan, zaletuen aurrean,
Idiazabalen aurka. Goierritarrek
liga bigarren amaitu zuten.
Garaipena ez zen erraza izan.

Hasi eta segundo gutxira, huts
baten ondorioz, 0-1ekoa sartu
zuten idiazabaldarrek. Kolpe go-
gorra izan zen ibartarrentzat.
Baina era berean, balio izan zien
partidan sartzeko eta horri esker
iritsi zen berdinketaren gola.  
Idiazabalek areto futbolean bi-

kain jokatzen du, eta ezustekoa
emateko prest etorri ziren Iba-
rrara. Horrela lortu zuten 1-2koa.
Atsedenaldira aurretik joango zi-
rela zirudienean, etxekoen biga-
rren gola eta berdinketa etorri
zenean. Orduan bai, bi taldeak
parean joan ziren atsedenaldira.  
Pilak kargatuta atera ziren es-

kualdekoak bigarren zatian, go-
gotsu. Orduan hasi ziren beren
jokoa egiten, baloia azkar eta bizi
mugitzen, ondo defenditzen.
Idiazabali ez zioten uzten ape-
nas jokorik sortzen. Eta bide ho-
rri jarraituz iritsi ziren ibartarren
beste bi golak, 4-2. Indargabetu
egin ziren bisitariak, eta etxeko
taldea hazi. Indartsu aritu zen

markagailu horrekin, eta ez zen
gehiago mugitu.
Amaieran, festa, kiroltasun

osoz. Bi taldeentzat, merezita-
koa. Maider Lopezek ere sari bi-
koitza jaso zuen, berari eman
baitzioten ligan gol gehien egin
dituen jokalariaren garaikurra.
Aurten 17 gol egin ditu. Bigarren
golegilea ere Lauburukoa izan
da, Lucia Zumeta, 16 gol eginda.
Datorren astean Euskadiko Fi-

nala jokatuko du Olatz Artolak
zuzendutako taldeak eta, iraba-
ziz gero, mailaz igotzeko aukera
izango du. Santurtzin jokatuko
dute partida, larunbatean,
18:30ean.

TOLOSA CF VS. ATHLETIC B
Euskal Liga hirugarren amaitu
ondoren Euskadiko Federazio
Kopa jokatzen ari dira Tolosa CF-
koak. Kopa honetan Euskal Liga-
ko lehen sailkatuak eta Bigarren
Mailako euskal talde onenek
parte hartzen dute. 
Lau talderekin lau multzo egin

ondoren, hiru jardunaldiko li-
gaxka jokatzen dute. Lehen sail-
katuak bakarrik egiten du aurre-
ra, finalerdietara. 
Tolosa CF-ren ligaxkan Bizke-

rre taldea zegoen. Euskal Liga
erraztasun handiz irabazi duen
talde bizkaitarra. Gauzak, beraz,
zail ziren eskualdekoentzat.
Oraindik eta zailago jarri ziren
gauzak lehen partida etxean ber-
dindu zutenean, Goierriren aur-
ka. Bigarren partida irabazi egin
zuten, eta sailkapen nagusian
lau punturekin jarri ziren. Hiru-
garren eta azken partida Bizke-
rreren etxean zen ordea. Ligan
partida bakarra galdu zuten biz-
kaitarrek beren zelaian. Tolosa
CF-k izugarrizko partida jokatu
ondoren, 1-2ko garaipena lortu
zuen asteburuan. Partida, ligax-
ka eta finalerdietarako txartela. 
Finalerdiak Athletic B-ren

aurka jokatuko ditu talde urdi-
nak. Atlhetic Bigarren Mailako
taldea da, eta euren aurka joka-
tze hutsa izango da garaipena.

Tolosa CF-ko jokalariak Bizkerreren aurkako partida ondoren. ATARIA

TRAINERUA, AURKEZTUA
Tolosaldeak badu bere trainerua. Aurkezpena larunbatean
egin zuten, Trianguloa plazan. Traineruaz gain arraunlariak
ere bertan ziren, eta eskualdeko proiektua dela gogora ekarri
zuten arraunetan 28 herrien izenak erakutsiz. I. G. L. 

MENDI GIRO BIKAINEAN
IX. Txirrita Mendi Ibilaldia igandean izan zen, Oargi Mendi
Elkarteak antolatuta. Amezketatik 600 mendizale baino
gehiago irten ziren, eta gehienek, 479k, 40 kilometroko ibil-
bide luzea egin zuten. Laburra 20 kilometrokoa zen. Guztiek
eguraldia izan zuten hizpide, «mendirako bikaina» zegoela
nabarmenduz. ATARIA



ASTEARTEA 22
AGENDA

Deialdiak

Berrobi.Kantukantoiren eskutik
izango da, Ekintza Guraso Elkarteak
antolatuta. Begi Urdin gaztegunea,
18:00etan.
Ibarra.Emakumea eta kartzela. Zi-
gor erantsiamahai ingurua. Ibarrako
Kaxkubi emakume taldeak eta Sa-
malda talde feministak Emakumea
eta kartzela. Zigor erantsia mahai in-
gurua antolatu dute. 19:00etan, kul-
tur etxean.
Tolosa.Maria eta Miguel Gallardoren
Maria eta biok. Ez da izena eman be-
har eta doakoa da. Klubeko liburuak
liburutegian mailegatu daitezke.
18:30ean, liburutegian.
Tolosa.LUT taldea. 24. Musikaria as-
tearen barruan eskainiko du kon-
tzertua, Musikeneko abesbatzak.
19:00etan, musika eskolan.

ATARIA IRRATIA
09:00-11:00. Pasahitza.
Eguneko albisteak, eguraldiaren ira-
garpena Iker Ibarluzearekin, Iñigo
Asensio Kale Kantoitik, Jon Ander
Galarragaren eskutik Ekokultura,
teknologiaren tartea eta Joseba
Landa Bartzelonatik.  
11:00-12:00. Hamaiketakoa.
Alegialdeko albisteak.
12:00-13:00. Entzuteko jaioak.
Musika saioa.
16:00-18:00. Zebrabidea.
18:00-20:00. Goizeko saioak 
utzitako onena. 
20:00-20:30. Kokondo.Oskar 
Tenaren musika saioa.
21:00. Mingaina Txulora.Sexualita-

teaz lehen hamar saioetan ikasita-
koaren errepasoa. 

FARMAZIAK

Gaur

TOLOSA.Egunekoa.
Etxebeste Elosegi, JM. 
Gernikako Arbolaren lorategiak, 3.
Telefonoa: 943 651040.
Gauekoa.Morant Barber, R. 
Zabalarreta lorategiak, 1. 
Telefonoa: 943 673849.

EGURALDIA

IKER IBARLUZEA

Gaur.Beste egun batez
eguraldi polita izango dugu,
gutxi asko egun guztian ze-

har ipar ukituko haizea garatuko
dela, beraz tenperatura zertxobait
jaitsiko dela. 22-23 gradutan gera-
tuko dira, oso tenperatura atsegina
izango da. Zeruari dagokionez, ai-
tzakia gutxi . Zerua nahiko rdin man-
tenduko da, nahiz eta arratsaldean,
bero hodeiren bat garatuko den.
Udaberriko eguraldi zoragarria.n
a 00

Bihar.Eguraldiak jarraipena
izango du, pare bat gradu
etorriko da gora tenperatura,

24-25 gradu Tolosaldeko txoko
gehienetan; baliteke punturik beroe-
netan 26-27 gradu harrapatzea. Eze-
gonkortasuna areagotuko zaigunez,
baliteke ekaitzen bat garatzea.

TOLOSALDEKOATARIA-k ez du bere gain
hartzen egunkarian adierazitako
esanen eta iritzien erantzukizunik.

EGUZKIA LAGUN IZASKUNGO JAIETAN
Izaskungo jaiak bukatu zituzten atzo. Egun nagusia hamaiketako batekin hasi zuten eta on-
doren, bertso saioa izan zuten Sebastian Lizaso eta Anjel Mari Peñagarikanorekin. Arratsal-
dean ere aritu ziren bertsolariak. Baina lehenago Alurr dantza taldeko dantzarien emanaldia
izan zen. Eguna bukatzeko erromeria izan zen Loatzo musika eskolako soinu jotzaileen esku-
tik. REBEKA CALVO


